7. Jalma Anyar

Dina hiji poe bapa Roesdi perlu nganggeuskeun pagaweanana. Bari indit ngomong ka anak-anakna : “Roesdi! Misnem! Caricing sia di tepas hareup. Bisi aya semah, bejakeun bae bapa di leuit kituh, keur ngurus pare.”

“Di buruan bae atuh ulinna, di!” ceuk si misnem.

“Hayu urang nyalukan batur heula.”

Brul barudak tatanggana nyalampeurkeun, arulin diburuan imah roesdi. Keur rame barudak arulin, ujug-ujug jol bae jelema jangkung gede sarta bewosan, dikerepus beureum, dijubah bodas, rompi hideung, samping palekat jeung disapatu, teu kanyahoan ti mana datangna. Ari kadinyana ngagendol kompor kaleng, diiringkeun kunu nanggung.

Barudak kabeh lalumpatan, aya nu nyumput ka kolong, aya nu nyumput ka pipir imah bari tingtaroel jeung baturna : “Ulah cekcok euy! Eta teh bisi teu nyaho, culik.”

Roesdi jeung misnem lumpat ka tepas imahna. Jalma nu jangkung gede tea ngomong di buruan imah Roesdi : “Ujang! Ujang! Ulah lumpat, kuring lain naon-naon. Nyai! Nyai! Kadieu, ieu barang-barang aralus.” 

Roesdi jeung misnem ngadedempes bae, cicing ditepas. Barudak nu sejen nyarumputna beuki baruni bae, sarieuneun, pedah ngomongna kitu. Roesdi lalaunan ka imah, tuluy bijil di tepas tukang, lumpat nyampeurkeun bapana.

“Bapa aya culik ditepas hareup, mamawa peti jeung ngagandong kompor kaleng, meureun keur wadah budak. tuh geuning, bapa, kadieu!” si Roesdi lumapat nyumput ka jero leuit.

“Punten, kang meuli barang-barang alus, kang! Aya sila, aya merjan, aya akik, aya minyak seungit jeung rupa-rupa barang sejen.”

“Ah, moal meuli tuan! Teu boga duit kuring mah!” Tembal bapa Roesdi.

“Ah, moal enya teu boga duit!” ceuk nu dagang teh.

“Enya tuan, teu boga! Tuh kaditu bae, ka imah nu sejen.”

Tuluy eta nu dagang teh indit deui. Barang geus jauh, Roesdi jeung Misnem turun ti leuit, nyampeurkeun bapana.

“Bapa eta teh sato naon, geuning bulao pipina!” ceuk barudak nu dua.

“Ih, lain sato, jelema eta teh. Nu kitu tuan-tuan Banggala, kadieuna rek dagang, geuning tadi mawa dagangan rea pisan.”

“Geuning kuring kakara panggih jeung nu kitu rupana. Na dimana lemburna, bapa?” ceuk Roesdi.

“Di dayeuh matuhna mah” tembal bapana,

“Tapi ari lemburna pisan mah jauh, diditu, ditanah sabrang. Kadieu soteh ngadon daragang bae. Geura ngke ari sia geus sakola di dayeuh mah, mindeng ningali nu kitu, jeung geus tangtu moal sieun siga ayeuna.”

“Iraha atuh bapa, urang ka dayeuh?” ceuk Roesdi, kuring mah hayang nyaho tempatna bae.”

“Engke ari geus ngajual pare, hayu urang ka dayeuh, bari urang meuli papakean tea, kapan aing boga cacarekan, basa sia gering teh dimana cageur deui, sia rek dibawa ka dayeuh, barang beuli sakahayang sia.”

8. Mabok

Barudak sakola geus nyarahoeun ka-leu-ha, dupana udud. Sabab guruna mindeng ngadongengkeun perkara eta. Ari babakuna pang teu hade sabab matek nyeri tikoro, nyeri angen, malah ceuk beja mah aya deui nu panggoreng-gorengna nyaeta matak belet diajar.

Tah sakitu kagorenganana udud teh. Tapi sanajan nyaraho oge sarta dicarek ku guruna atawa ku kolot-kolotna, rea bae barudak sakola nu nyoba-nyoba arudud. Dimana geus biasa, hese pisan ngeureunanana, malah jeung eureun mah, babakuna sok wuwuh beuki.

Budak-budak kampung oge geus rea nu beuki udud. Barogana bako jeung daun kawung, lain ari meunang meuli mah, ngan sakadar meunang punta penta ti kawawuhanana atawa nyokot tina dompet bapana.

Maraneh geus nenjo budak mabok udud?

Roesdi mindeng pisan dicarek ku kolotna, ulah sok udud. Dompet bapana tara digular goler, da bisi Roesdi nyokot bakona.

Dina Hiji poe, bapa Roesdi tas nyuguhan semah di tepas hareup, dompetna tinggaleun, ngagoler dina samak. Katenjoeun ku Roesdi, manehna atoheun naker, dompetna dicokot bari luak-lieuk, tumpa-tempo, sieuneun kanyahoan ku bapana. Kabeneran euweuh saha-saha, tuluy Roesdi nyokot bako tina dompet jeung daun kawungna. Manehna teu wanieun udud didinya, tuluy nyumput di deukeut kandang embena. Roko anu sagede curuk nyot diudud, mani ngebul kawas puputan bae. Manehna ngomong sorangan : “Paingan atuh ku bapa osok dicarek, da geuning ngeunah ari udud teh.”

Roesdi nyot deui nyot deui, ududna diseuseup nurutan kolot. Barang geus opat lima kali nyeuseupna, leng Roesdi lieur, beungeut pias, koloyong ka pipir imah, blug labuh, utah-utahan. Katenjoeun ku adina, lanceukna keur uhak-ohek bae, si Misnem lumpat kaindungna, ngabejakeun Roesdi utah-utahan di pipir. Ku indungna diburu bari ditanya : “Ngahakan naon, jeung naon anu nyeri?” 

Roesdi wakca bae ka indungna, yen tas udud, bakona meunang nyokot tina dompet bapana. Omong indungna : “Kapan sia teh ku aing jeung ku bapa oge sok dicarek, ulah sok udud, tapi sia teu ngadenge kana papatah kolot. Ayeuna karasa ku sia balukarna tara ngadenge papatah teh.”

Indungna buru-buru ngarujak asem, tuluy diinumkeun. Sanggeus nginum si Roesdi ngadak-ngadak cageur. “Ema, kuring moal deui-deui udud teh,” ceuk Roesdi. “Satadina panyana kuring ngeunah, numatak ngasaan teh. Geuning ari bapa mah kawas ngeunaheun naker.”

“Hih meureun bae atuh kolot mah.”

9. Moro

Geus biasa pisan unggal-unggal usum halodo sok rea bagong nu nyaraba ti gunung ka pilemburan, nareangan kahakanan jeung ngadon nginum, da digunung mah waktu eta sok tara aya hakaneun, inumeun. 

Di tonggoheun lembur Roesdi, kebon jeung palawija rea nu ruksak disungkuran bagong. Tangkal sampeu mani rebah, hui boled jeung suuk ngan kari areyna bae ngagunduk.

Sanggeusna jelema di lembur eta meunang beja yen kebonna ruksak, isukna brul kolot budak ka laleuweung sapakarangna, sapakakasna : bedog, gobang, tumbak, kuli, burang jeung anjing aya puluhna. 

Barang geus nepi ka leuweung, jelema-jelema rupa-rupa polahna, aya nu naheunkeun burang, aya nu nyieun bunuhan jeung sosog. Ari nu sawareh deui marawa anjingna, ngagebah tinu bala.

Teu sabaraha lila anjing geus rame ngagogog. Babina tinggulukguk, nu gede nu leutik riab kaluar tinu bala, aya nu beunang ku anjing, aya nu dikadek atawa dikuli. Nu lalumpatan kapegat ku burang jeung sosog. Jumlah jumlah bagongna nu beunang, gede leutik aya opat puluh.

Cik saha nu sareubeuheun ku laukna?

Taya lain nu sareubeuheun mah, ngan anjingna tea bae, buruh ngagiringkeun jeung ngudag tinu bala.

“Leuh, paingan kebon dewek ruksak, da bagongna sakitu galedena,” ceuk nu saurang.

“Tah, bagong ieu nu ngudag ka dewek kamari di kebon teh,” ceuk nu saurang deui.

Barng geus reureuh carapena, jelema-jelema teu baralik. Sajalan-jalan aya nu ngala suluh, aya nu susumpit jeung salian ti eta.

Roesdi jeung Misnem mapagkeun bapana nepi kasisi lembur.

“Tuh, geuning bapa,” ceuk Misnem.

Barudak paheula-heula, lalumpatan nyalampeurkeun bapana.

Ceuk bapana Roesdi, “Heh ieu manuk, hiji sewang”

“Manuk naon ieu teh, bapa?”

“Tikukur!” tembal bapana.

“Geuning leutik, bapa?”

“Hih, adatna, kapan anakna keneh,” ceuk bapana, “pek barawa ka imah, urang kurungan, kahade bisi leupas, da geus barisa hiber.”

“Ari eta naon, bapa, anu dijingjing?”

“Ieu ge manuk, tapi geus paeh, da meunang nyumpit”

“Heh, ieu bikeun ka ema. Geuwat sina digoreng jeung ieu lalab sina diseupan.”

Roesdi jeung Misnem aratoheun pisan dikirim anak tikukur, jeung engke dadaharanana bakal ngeunah, da jeung goreng manuk.

